Коми Республикаса да Роч географическӧй общество костын ёртасьӧм нӧшта на ышӧдас дінмуын туризм сӧвмӧдӧмӧ

Та йылысь висьталіс Коми Республикаса Юралысь Вячеслав Гайзер дінмуса Веськӧдлан котыр да Роч географическӧй общество (РГО) костын кырымалӧм артмӧдчӧмлӧн помшуӧмъяс серти. Кырымалісны талун, вӧльгым тӧлысь 6 лунӧ, Москваын.

Документ улын кырымпас пуктісны Вячеслав Гайзер да «Роч географическӧй общество» ставроссияса ӧтйӧза организациялӧн медводдза вице-президент Артур Чилингаров. Коми Республика пырис Россияса 14 дінму лыдӧ, кодкӧд РГО кырымаліс татшӧмсяма сёрнитчӧмсӧ.

«Россияса географическӧй общество пӧртӧ олӧмӧ Коми Республикаын Печора комплекснӧя освоитан проект - «Печораса комплекснӧй экспедиция». Ме тӧда, сылӧн кывкӧртӧдъясыс нӧшта на ышӧдасны республикаса туризм сӧвмӧдӧм вылӧ. Тайӧ медшӧр могъяс пиысь ӧти, кодӧс ми кӧсъяс ӧтув збыльмӧдны РГО-са республиканскӧй юкӧнкӧд ӧтув. Республикаса туризмлӧн вынйӧрыс сэтшӧм ыджыд да сы мында на тӧдмавтӧмторйыс, мый кад нин збыльвылӧ збыльмӧдны став кӧсйӧмъяссӧ, мый йылысь ми талун сёрнитам», - висьталіс ассьыс видзӧдлассӧ Вячеслав Гайзер.

Проектлӧн медшӧр мог - Печора ю бассейн йылысь география боксянь тӧдӧмлунъяссӧ систематизируйтны да йӧзсӧ наӧн тӧдмӧдны, кыпӧдны Печораса бассейнлысь имиджсӧ кыдзи паныдасьлытӧм озыр культура да вӧр-ва мутаслысь.

РГО да Коми Республикалӧн ӧтувъя проектъяс йылысь сёрнитігӧн, Артур Чилингаров уськӧдіс тӧд вылӧ, мый Коми Республикаын эм вӧвлытӧм геологическӧй памятник - Мань-пупу-нёр из бӧлбанъяс. «Тайӧ вӧр-васа дивӧяс пиысь ӧти, мыйӧн ми гӧрдитчам, Россияса туризмлӧн озырлун. Жаль, мый сійӧс пока омӧля туялӧма. Коми Республикаын РГО удж серти уджалӧ научнӧй экспедиция. Талунъя кырымалӧм артмӧдчӧм отсӧгӧн Мань-пупу-нёр кутасны водзӧ туявны», - висьталіс А.Чилингаров.

Вячеслав Гайзер сідзжӧ аттьӧаліс РГО веськӧдлысьясӧс водзӧ вылӧ топыдджыка ёртасьны позянлунысь. «Обществолӧн шӧр могъясыс, могъясыс да сійӧ уджыс, кодӧс нуӧдӧ Коми Республикаса Веськӧдлан котыр, лӧсялӧны 100 прӧчент вылӧ. Сы вӧсна мый миян му, сылысь позянлунъяс, могъяс комплекснӧя туялӧм — тайӧ странаса, республикаса да РГО-са веськӧдлысьяслӧн медшӧр могъяс пиысь ӧти. Артмӧдчӧмын тырвыйӧ пасйӧма стӧч уджалан план. Тайӧ колана ногӧн удж дорӧ матыстчӧм, мый отсӧгӧн лоӧ позянлун бурджыка тӧдмавны, мый сэтшӧм Россияыс — абу кывъяс серти, а збыль аддзӧмӧн», - тӧдчӧдіс Вячеслав Гайзер.

***Артмӧдчӧмӧн индыссьӧны кыкнанладор костын подувъяс дінму лӧсьӧдан системаын вӧр-ва йылысь географическӧй да смежнӧй наукаяс сӧвмӧдӧмын, йӧз костын вӧр-ва йылысь тӧдӧмлунъяс паськӧдӧмын, экология да культура боксянь позянлунъяс лӧсьӧдӧмын. Артмӧдчӧмлысь мероприятиеяссӧ сідзжӧ веськӧдӧма сы вылӧ, медым наукаса, экологияса, социальнӧй, велӧдан да культурнӧй проектъяс да уджтасъяс олӧмӧ пӧртӧмӧн отсавны туявны, сӧвмӧдны да освоитны Коми Республикалысь мутас.
